
Ordenagailuaren aurrean orduak  ema-
ten zituen gazte horietako bat izan 
nintzen. Internet bidez munduko bes-

te pertsona eta kultura batzuen pentsamen-
dua, musika eta ikus-entzunezkoak aurkitu 
zituena. Garai haietan ez zen hain ohikoa In-
ternetera konektaturiko gailu bat izatea, eta 
pantailaren aurrean egoten ginen, batez ere 
konexioa zaintzen, zeren familiakoren batek 
telefonoz deitzen bazuen, agur orduetako 
deskargari abesti berri bat entzuteko. Gaine-
ra, gurasoek ordu batzuetan baino ez ziguten 
konektatzea baimentzen, ostera telefonora 
ezin zuen inork deitu.

Denbora muga hori izanda, kuadrilarekin 
hitz egiteko webgunetxo bat sortu nuen: su-
tan zegoen lapiko baten gif baten inguruan 
pertsona bakoitzak tabloitxo bat zuen eta 
hor mezuak utzi ahal genizkion elkarri. Beha-
rrak irudimena pizten du. Gazteak gaur an-
tzera dabiltza, baina ez dituzte guk genituen 
muga teknikoak. Alderantziz, sistema osoak 
pantaila aurreko presentzia sustatzen du. 
Pertsonon arreta eta jokabideen datuen ana-
lisia baitira Internet sostengatzen duten en-
presa handien negozio ereduaren oinarria. 
Belaunaldi bakoitzak bere erronkak ditu; 
gure gazteen kasuan, zelataritzaren kapita-
lismoak gure herrien etorkizuna bideratzeko 
gaitasuna mugatzea. Eta gizartea antolatzen 
ari da: Altxa Burua taldea kezkatuta dago 
mugikorren aurrean ematen dugun denbo-
rarekin, eta Hezkuntzan Librezale arduratu-
ta dago gazteak hainbeste erakartzen dituen 
mugikorretako logika bera ikastetxe askota-
ko gailu eta hodeietan ezarri delako. Pixka-
naka, bi mugimenduak gauzak lortzen doaz, 
hezkuntza komunitatean mezua zabaltzen 
eta konponbideak bilatzeko bideak ereiten, 
hala nola mugikorrak ikastetxeetan debeka-
tzea eta ikasleen eskubide digitalak babestu-
ko dituen hezkuntzarako baliabideak sortzea 
(Iradi prototipoa).

Internet 1989an sortu zen, gauza asko 
aldatu ditu oso denbora gutxian, eta eralda-
tuko ditu. Orain dugunari zelan aurre egin 
ikasten gabiltza, bizitza on baterako apropo-
sagoa izango den eredu digital bat eraikitze 
aldera. Ikasketa hau ere gazteei transmititu 
behar diegu, etorriko denari aurre egiteko 
gaitasuna eskuratu dezaten. 

Munduko onenak dira sionistak

Parekorik ez dute gizakiak hil-
tzen. Terrorismoaren teknikak 
muturrera eraman dituzte, baita 

berriak asmatu ere. Gainera, Holy-
woodeko western film zaharretako 
protagonista maskulinoen harropuz-
keriarekin justifikatzen dute haien 
indarkeria.

"Libanoko herriarentzat mezu bat 
dut: Israelgo gerra ez da zuen aurka-
koa, Hezbollahren aurkakoa baizik", 
esan zuen Netanyahuk duela astebete 
pasatxo. Ordu batzuk geroago, Libano 
bonbardatzen hasi ziren masiboki. 
Egun bakar batean 500 pertsona bai-
no gehiago hil zituzten. Azken bi as-
teetan, mila lagun inguru erail dituzte 
eta milioi bat desplazatu eragin. 

Hori gertatzen ari da kolokan da-
goen herrialde batean, krisi ekono-
miko eta politiko bete-betean egon 
dena azken urteotan. Gainera, biz-
tanle bakoitzeko errefuxiatu gehien 
duen herrialdea da munduan: 1,5 
milioi siriar eta 250.000 palestinar 
baino gehiago bizi dira Libanon.

Amaierarik gabeko erasoaldiak 
agerian utzi ditu Israelen inpunitatea 
eta harrokeria, inoiz baino gordinago 
erakutsi ditu. Ostegunean, AEBek eta 
Frantziak su-etena proposatu zuten 
Libanorako, baina ikasleak segituan 
utzi zuen agerian bere irakasle eta 
babeslea, bere etxean bertan: hu-
rrengo egunean New Yorken beste 
triskantza bat agindu zuen Netan-
yahuk, NBEko Batzar Nagusira sartu 
aitzin. Bonbardaketa horietan Hez-
bollahko buruzagia hil zuten, gerora, 
Joe Bien "demokratak" publikoki txa-
lotu zituen hilketa horiek: "Nasrallah 

hiltzea justizia ekintza bat da". Egu-
notan hil dituzten mila libanoarren-
tzat ez zuen hitzik izan. Ostegunean 
ere jakin zen Israelek AEBetako bes-
te laguntza militar pakete bat lortu 
duela, 8.700 milioi dolarrekoa.

NBEko batzarretik asko aretotik 
atera zen Israelgo genoziden burua 
atrilera hurbildu zenean, baina haien 
artean ez zegoen Mendebaldeko 
agintaririk –Espainiako eta Fran-
tziako ordezkaritzak barne–. Netan-
yahuk paparra puztuta hitz egin zuen 
planetaren aurrean, nahi zuen oro 
hiltzen jarraituko zuela berresteko. 
Buruzagi sionistak munduko herrial-
de ugariri mehatxu egiteaz gain, dis-
kurtsoa baliatu zuen NBEri berari 
ere behin eta berriz "antisemita" iza-
tea leporatzeko.

Hezbollahko eta Hamaseko ko-
mandante nagusien hilketak eta 
azpiegituren suntsipena lorpen 
esanguratsuak dira sionisten intere-
sentzat, baina garaipen taktikoetatik 
haratago, epe luzerako panorama es-
trategikoak iluna izaten jarraitzen 
du. Israel ez da bake edo egonkor-
tasun iraunkorra bermatzeko gai 
den aktorea. Bere estrategia indar 
militarrean oinarritzen da ia soilik, 
Libanon eta Gazan zibilen baja ko-
puru erraldoia eraginez, Hezbollah 
eta Hamasekiko herritarren babesa 
hausteko ahaleginean. Hori ez dute 
lortu, noski, eta litekeena da kontra-
ko eragina izatea. Hezbollahk, Hama-
sek eta gainerako fakzio armatu eta 
politikoek erresistitzen jarraitzen 
dute, eta Erresistentziaren Ardatzak 
bere horretan dirau. 


